
তথ্যবিবরণী                                                                                                          নম্বর: ৫৩৭৩
মাহমুদ সাজ্জাদ ছিলেন একজন সজ্জন, বন্ধুবৎসল ও পরোপকারী মানুষ
ঢাকা, ২৬ কার্তিক (১১ নভেম্বর) : 


মাহমুদ সাজ্জাদ ব্যক্তিগত জীবনে ছিলেন একজন সজ্জন, বন্ধুবৎসল ও পরোপকারী মানুষ। তিনি ছিলেন সর্বদা হাসিখুশি। হাসি দিয়ে খুব সহজে মানুষকে আপন করে নিতে পারতেন। শক্তিমান এ অভিনেতার অভিনয়ের সকল শাখায় ছিল সুদীপ্ত পদচারণা। 


দেশবরেণ্য বিশিষ্ট অভিনেতা ও নাট্যব্যক্তিত্ব মরহুম মাহমুদ সাজ্জাদের বিদেহী আত্মার মাগফিরাত কামনায় অনুষ্ঠিত দোয়া ও মিলাদ মাহফিলে তাঁর স্মৃতিচারণ করে বক্তারা এসব কথা বলেন।

বাংলাদেশ শিল্পকলা একাডেমির জাতীয় নাট্যশালা ভবনের সেমিনার কক্ষে আজ বাদ মাগরিব মুক্তাগাছা উপজেলা উন্নয়ন সমন্বয় কমিটি আয়োজিত দোয়া ও মিলাদ মাহফিলে প্রধান অতিথি হিসাবে উপস্থিত ছিলেন মরহুম মাহমুদ সাজ্জাদের ছোট ভাই ও সংস্কৃতি বিষয়ক প্রতিমন্ত্রী কে এম খালিদ।

প্রধান অতিথি বলেন, মাহমুদ সাজ্জাদের মৃত্যুতে আমি একাধারে ভাই, বন্ধু ও পিতাকে হারালাম। তিনি তাঁর বড় ভাইয়ের আত্মার মাগফিরাত কামনা করে মুক্তাগাছা উপজেলাবাসী-সহ সমগ্র দেশবাসীর নিকট দোয়া কামনা করেন।

অনুষ্ঠানে অন্যান্যের মধ্যে বক্তব্য রাখেন মুক্তাগাছা উপজেলা উন্নয়ন সমন্বয় কমিটির সভাপতি ও সাবেক সচিব আব্দুল হক, বিশিষ্ট সাংস্কৃতিক ব্যক্তিত্ব ও প্রতিমন্ত্রীর মেজো ভাই ম হামিদ, বাংলাদেশ শিল্পকলা একাডেমির মহাপরিচালক লিয়াকত আলী লাকী। এর আগে মরহুমের আত্মার মাগফিরাত কামনা করে কোরানখানি অনুষ্ঠিত হয়।
#

ফয়সল/সাহেলা/এনায়েত/রফিকুল/সেলিম/২০২১/২২.৩০ ঘণ্টা

তথ্যবিবরণী                                                                                                                   নম্বর : ৫৩৭২
ইলিশ উৎপাদনে বাংলাদেশ এখন সারাবিশ্বে রোল মডেল
                                              -- সংস্কৃতি প্রতিমন্ত্রী
ঢাকা, ২৬ কার্তিক (১১ নভেম্বর) :


সংস্কৃতি বিষয়ক প্রতিমন্ত্রী কে এম খালিদ বলেছেন, ইলিশ উৎপাদনে বাংলাদেশ এখন সারাবিশ্বে রোল মডেল। ২০০৮-৯ সালে দেশে ইলিশের উৎপাদন ছিল ২ লাখ ৯২ হাজার টন যা বৃদ্ধি পেয়ে ২০১৮-১৯ সালে ৫ লাখ ৩৩ হাজার টনে উন্নীত হয়েছে। অর্থাৎ গত এক যুগে ইলিশের উৎপাদন বেড়েছে প্রায় ৮৩ শতাংশ। ২০০৯ সালের আগে দেশের মাত্র ২১টি উপজেলার নদ-নদীতে ইলিশ পাওয়া যেত। বর্তমান ক্ষমতাসীন আওয়ামী লীগ সরকারের ইলিশবান্ধব বিভিন্ন কর্মসূচি গ্রহণের ফলে বর্তমানে ১২৫টি উপজেলার নদ-নদীতে ইলিশ মাছ পাওয়া যাচ্ছে। প্রচুর ইলিশ ধরা পড়ায় দেশের সাধারণ মানুষ এখন ইলিশ কিনে খেতে পারছেন।

প্রতিমন্ত্রী আজ রাজধানীর হোটেল পূর্বাণী ইন্টারন্যাশনাল লিমিটেডের দিলকুশা হলে 'পদক্ষেপ বাংলাদেশ' আয়োজিত ‘আন্তর্জাতিক ইলিশ, পর্যটন ও উন্নয়ন উৎসব ২০২১’ এর উদ্বোধন অনুষ্ঠানে প্রধান অতিথির বক্তব্যে এসব কথা বলেন।

প্রধান অতিথি বলেন, এ ভূখণ্ডে ইলিশের ইতিহাস অনেক পুরনো। তবে দ্বাদশ শতাব্দী থেকে এ দেশের রসনায় ইলিশের নিয়মিত উপস্থিতির কথা জানা যায়। তখন থেকেই ইলিশ বাঙালির আবেগের নাম। তিনি বলেন, ইলিশ মিশে আছে বাঙালির শোণিতে, শোভায়, মননে, মর্যাদায়।

বাংলাদেশ সংবাদ সংস্থা (বাসস) এর চেয়ারম্যান ও পদক্ষেপ বাংলাদেশের কেন্দ্রীয় কার্যনির্বাহী পরিষদের উপদেষ্টামণ্ডলীর সদস্য অধ্যাপক আ আ ম স আরেফিন সিদ্দিক এর সভাপতিত্বে অনুষ্ঠানে বিশেষ অতিথি হিসাবে বক্তৃতা করেন নৌপরিবহন মন্ত্রণালয়ের সচিব মোহাম্মদ মেজবাহ উদ্দিন চৌধুরী, বাংলাদেশ টেলিযোগাযোগ নিয়ন্ত্রণ কমিশন (বিটিআরসি) এর চেয়ারম্যান শ্যামসুন্দর সিকদার এবং বিশিষ্ট কথাসাহিত্যিক ও পদক্ষেপ বাংলাদেশ এর কেন্দ্রীয় কার্যনির্বাহী পরিষদের উপদেষ্টামণ্ডলীর সদস্য সেলিনা হোসেন।

অনুষ্ঠানে স্বাগত বক্তৃতা করেন পদক্ষেপ বাংলাদেশের কেন্দ্রীয় কার্যনির্বাহী পরিষদের সভাপতি বাদল চৌধুরী। রাষ্ট্রপতি ও প্রধানমন্ত্রীর শুভেচ্ছা বাণী পাঠ করে শোনান যথাক্রমে স্বাধীন বাংলা বেতার কেন্দ্রের শিল্পী বুলবুল মহলানবীশ ও পদক্ষেপ বাংলাদেশের কেন্দ্রীয় কার্যনির্বাহী পরিষদের সাংস্কৃতিক সম্পাদক ড. চঞ্চল সৈকত।
#
ফয়সল/পাশা/সাহেলা/রাহাত/এনায়েত/রফিকুল/জয়নুল/২০২১/২০৪৫ঘণ্টা

তথ্যবিবরণী                                                                                             
নম্বর:  ৫৩৭১
আওয়ামী লীগ ক্ষমতায় এলেই দেশের উন্নয়ন ত্বরান্বিত হয়

                                            -- গণপূর্ত প্রতিমন্ত্রী
তারাকান্দা (ময়মনসিংহ), ২৬ কার্তিক (১১ নভেম্বর):  


গৃহায়ন ও গণপূর্ত প্রতিমন্ত্রী শরীফ আহমেদ বলেছেন, বাংলাদেশ আওয়ামী লীগ রাষ্ট্র পরিচালনার দায়িত্ব পেলেই দেশের উন্নয়ন কর্মকাণ্ড ত্বরান্বিত হয়।


আজ যুবলীগের ৪৯তম প্রতিষ্ঠাবার্ষিকী উপলক্ষ্যে ময়মনসিংহ জেলার তারাকান্দা উপজেলা যুবলীগ আয়োজিত এক আলোচনা সভায় প্রধান অতিথির বক্তব্যে প্রতিমন্ত্রী একথা বলেন।


প্রতিমন্ত্রী বলেন, স্বাধীন-সার্বভৌম বাংলাদেশ অর্ধ শতাব্দী অতিক্রম করেছে। এ সময় বিভিন্ন গণতান্ত্রিক ও অগণতান্ত্রিক সরকার রাষ্ট্র পরিচালনা করেছে। বাংলাদেশ আওয়ামী লীগ ব্যতীত অন্য সবাই দেশের উন্নয়নের চাইতে নিজেদের আখের গোছাতেই ব্যস্ত ছিলো অধিক পরিমাণে। সাধারণ মানুষের ভাগ্যের পরিবর্তন যা হয়েছে তা একমাত্র বাংলাদেশ আওয়ামী লীগের শাসনামলেই হয়েছে।


শরীফ আহমেদ তার বক্তব্যে বলেন, নিজস্ব অর্থায়নে পদ্মা সেতু নির্মাণ, রাজধানীতে মেট্রো রেল, পারমাণবিক বিদ্যুৎ কেন্দ্র, মহাকাশে স্যাটেলাইট উৎক্ষেপণসহ বৃহৎ বাজেটের মেগা প্রকল্পসমূহ বাস্তবায়ন করা সম্ভব হচ্ছে শুধু বাংলাদেশ আওয়ামী লীগের ত্যাগী, পোড় খাওয়া, নিবেদিত ও জনকল্যাণমুখী নেতৃত্বের কারণে।


প্রতিমন্ত্রী আরো বলেন, যারা আওয়ামী লীগ করে তারা নিজেদের স্বার্থের কথা চিন্তা করে না। যারা আওয়ামী লীগ করে সাধারণ মানুষের কল্যাণ সাধনই তাদের একমাত্র ব্রত। এটা জাতির পিতা বঙ্গবন্ধু শেখ মুজিবুর রহমানের আদর্শ। বাংলাদেশ আওয়ামী লীগ ও এর সকল অঙ্গ ও সহযোগী সংগঠনের সকল নেতাকর্মী এই আদর্শে উজ্জীবিত।


আলোচনা সভায় তারাকান্দা উপজেলা যুব লীগ এবং তারাকান্দা উপজেলা আওয়ামী লীগের বিভিন্ন অঙ্গ ও সহযোগী সংগঠনের নেতৃবৃন্দ উপস্থিত ছিলেন।

#

রেজাউল/পাশা/সাহেলা/রাহাত/এনায়েত/রফিকুল/সেলিম/২০২১/২০.৩০ ঘণ্টা

তথ্যবিবরণী                                                                                     নম্বর:  ৫৩৭০
সৌদি রাষ্ট্রদূতের তাসখন্দে বাংলাদেশ দূতাবাস পরিদর্শন

তাসখন্দ (উজবেকিস্তান), ১১ নভেম্বর:  

উজবেকিস্তানে সৌদি আরবের রাষ্ট্রদূত ইইসেফ সালেহ আল গাহরাহ আল ওতাইবি আজ তাসখন্দে বাংলাদেশ দূতাবাস পরিদর্শন করেন। দূতাবাসের রেকর্ড অনুযায়ী এটি প্রথম বারের মতো কোনো সৌদি রাষ্ট্রদূতের বাংলাদেশ দূতাবাস পরিদর্শন। 


পরিদর্শনকালে সৌদি রাষ্ট্রদূত বিভিন্ন অর্থনৈতিক সূচকে বাংলাদেশের সাম্প্রতিক অগ্রগতিতে বিশেষ আগ্রহ দেখান এবং প্রধানমন্ত্রী শেখ হাসিনার যোগ্য নেতৃত্বে বাংলাদেশের উল্লেখযোগ্য উন্নয়নের ভূয়সী প্রশংসা করেন। আলাপকালে বাংলাদেশের রাষ্ট্রদূত মোঃ জাহাঙ্গীর আলম বাংলাদেশের সঙ্গে সৌদি আরবের নিবিড় সহযোগিতার বিষয়টি উল্লেখ করেন এবং দুই দেশের জনগণের মধ্যে বন্ধুত্বপূর্ণ সম্পর্কের গুরুত্বের বিষয় তুলে ধরেন।


বাংলাদেশের রাষ্ট্রদূত বাংলাদেশি নাগরিকদের জন্য ওমরা এবং ভিজিট ভিসা সহজীকরণের বিষয়ে আলাপ করেন এবং এ ক্ষেত্রে বাধাসমূহ সহজীকরণে সৌদি রাষ্ট্রদূতের সহায়তা কামনা করেন। জবাবে সৌদি রাষ্ট্রদূত এ বিষয়ে সহায়তার আশ্বাস দেন।


রাষ্ট্রদূত মোঃ জাহাঙ্গীর আলম রোহিঙ্গা শরণার্থী দ্রুত তাদের মাতৃভূমি মিয়ানমারে ফিরিয়ে নেয়ার বিষয়ে সৌদি আরবের সক্রিয় সহযোগিতা এবং সাহায্য কামনা করেন।


সৌদি রাষ্ট্রদূত বাংলাদেশ দূতাবাসে স্থাপিত জেনোসাইড কর্নার এবং বঙ্গবন্ধু কর্নার পরিদর্শন করেন এবং দূতাবাসের পরিদর্শন বইতেও স্বাক্ষর করেন।


এ সময় দূতাবাসের মিনিস্টার ও দূতালয় প্রধান নৃপেন্দ্র চন্দ্র দেবনাথ উপস্থিত ছিলেন।

#

নৃপেন্দ্র/পাশা/সাহেলা/রাহাত/এনায়েত/রফিকুল/সেলিম/২০২১/২০.০০ ঘণ্টা
তথ্যবিবরণী                                                                                                                 নম্বর : ৫৩৬৯
বাংলাদেশকে যারা ব্যর্থ রাষ্ট্রে পরিণত করতে চেয়েছিল তারা নিজেরাই ব্যর্থ হয়েছে
                                                                         -- নৌপরিবহন প্রতিমন্ত্রী
বিরল (দিনাজপুর), ২৬ কার্তিক (১১ নভেম্বর) :


 নৌপরিবহন প্রতিমন্ত্রী খালিদ মাহ্মুদ চৌধুরী বলেছেন, স্বাধীনতার স্বপক্ষের শক্তি যেন রাষ্ট্র পরিচালনা করতে না পারে, স্বাধীনতার স্বপ্ন যেন বাস্তবায়ন না হয় সেজন্য ৭৫ এর ১৫ আগষ্ট বঙ্গবন্ধুকে সপরিবারে হত্যা করা হয়েছে। শুধু তাই নয় এই হত্যাকাণ্ডকে জায়েয করার জন্য ইনডেমনিটি আইন করে এ হত্যার বিচার বন্ধ করে দেয়া হয়েছিল, স্বাধীনতা বিরোধীদের পুরস্কৃত করা হয়েছিল। খুনি জিয়াসহ খালেদা ও এরশাদরা এই বাংলাদেশকে ব্যর্থ রাষ্ট্রে পরিণত করতে চেয়েছিল। কিন্তু তারা নিজেরাই ব্যর্থ হয়েছে। 


প্রতিমন্ত্রী আজ দিনাজপুরের বিরল কেন্দ্রীয় শহিদ মিনার চত্বরে বাংলাদেশ আওয়ামী যুবলীগের ৪৯তম প্রতিষ্ঠাবার্ষিকী উপলক্ষ্যে আলোচনা সভায়  প্রধান অতিথির বক্তব্যে এসব কথা বলেন।

খালিদ মাহ্মুদ চৌধুরী বলেন, ১৯৭১ সনে মহান মুক্তিযুদ্ধের পরে সদ্য স্বাধীন বাংলাদেশকে পুনর্গঠিত করার সংকল্প  নিয়ে কাজ শুরু করেছিলেন বঙ্গবন্ধু। বাংলাদেশকে এগিয়ে নিতে বঙ্গবন্ধু যুবলীগ প্রতিষ্ঠা করার স্বপ্ন দেখেছিলেন। আর সেই স্বপ্ন বাস্তবায়ন করার দায়িত্ব দিয়েছিলেন মুজিব বাহিনীর সেই সময়ের রূপকার, যাকে বাংলাদেশের যুবকরা চীনের মাওসেতুং এর সঙ্গে তুলনা করতো। সেই মাওসেতুং খ্যাত শেখ ফজলুল হক মনিকে তিনি যুবলীগের চেয়ারম্যানের দায়িত্ব দিয়েছিলেন। 


প্রতিমন্ত্রী বলেন, স্বাধীনতা বিরোধী রাজাকার, আলবদর, আলশামস, স্বাধীনতাকে নস্যাৎ করে দেয়ার ষড়যন্ত্র করতে থাকে। স্বাধীনতা বিরোধীদের প্রতিহত করতে শেখ ফজলুল হক মনির নেতৃত্বে যুবলীগ দুর্বার গণআন্দোলন গড়ে সকল ষড়যন্ত্র ব্যর্থ করে দিয়েছিল। তিনি বলেন, ‘কিসিঞ্জার বলেছিল- বটমলেস বাস্কেট হচ্ছে বাংলাদেশ।’ ‘স্বাধীনতা বিরোধীরা বলেছিল-এই স্বাধীনতা বাংলাদেশ ধরে রাখতে পারবে না।’ আজকে সেই বাংলাদেশ প্রধানমন্ত্রী দেশরত্ন শেখ হাসিনার নেতৃত্বে এগিয়ে চলছে। সরকার মেগা প্রকল্প নিয়ে এগিয়ে যাচ্ছে।

বিরল উপজেলা যুবলীগের সভাপতি আব্দুল মালেকের সভাপতিত্বে ও ভারপ্রাপ্ত সাধারণ সম্পাদক মিজানুর রহমানের সঞ্চালনায় অনুষ্ঠানে অন্যান্যের মধ্যে বক্তব্য রাখেন বিরল উপজেলা আওয়ামী লীগের সভাপতি ও পৌর মেয়র আলহাজ সবুজার সিদ্দিক সাগর, সাধারণ সম্পাদক রমাকান্ত রায়, সহ-সভাপতি বীর মুক্তিযোদ্ধা আবুল কাশেম অরু, যুগ্ম সাধারণ সম্পাদক মোশারফ হোসেন ও মুক্তিযোদ্ধা বিষয়ক সম্পাদক বীর মুক্তিযোদ্ধা রহমান আলী, যুবলীগের সহসভাপতি মমিনুল ইসলাম মিন্টু, সাংগঠনিক সম্পাদক দিলিপ রায় , স্বেচ্ছাসেবক লীগের ভারপ্রাপ্ত সভাপতি সুরজিৎ কুমার বাবুল ও ছাত্রলীগের সভাপতি সোহাগ বাবু। 

#
জাহাঙ্গীর/পাশা/সাহেলা/রাহাত/এনায়েত/রফিকুল/জয়নুল/২০২১/২০৪০ঘণ্টা
তথ্যবিবরণী                                                                                                                  নম্বর : ৫৩৬৮
গণমাধ্যম জাতির বিবেক ও সমাজের দর্পণ
                                 -- শিল্প প্রতিমন্ত্রী
ঢাকা, ২৬ কার্তিক (১১ নভেম্বর) :


বাংলার প্রতিচ্ছবি স্লোগানে, সত্যকে তুলে ধরার অদম্য প্রেরণা নিয়ে ২০১০ সালের ১১ নভেম্বর স্যাটেলাইট টিভি চ্যানেল মোহনা টেলিভিশনের শুরু হয় পথচলা। 


আজ মোহনা ভবনে মোহনা টেলিভিশনের ১২ বছরে পদার্পণে জন্মদিনের কেক কাটেন প্রতিষ্ঠানের চেয়ারম্যান ও শিল্প প্রতিমন্ত্রী কামাল আহমেদ মজুমদার ও তাঁর কনিষ্ঠ পুত্র মোহনা টেলিভিশন লিমিটেডের ব্যবস্থাপনা পরিচালক শাহেদ আহমেদ মজুমদার । 


গণমাধ্যম জাতির বিবেক ও সমাজের দর্পণ উল্লেখ করে প্রতিমন্ত্রী বলেন, গণমাধ্যম সময়ের কথা বলে, অতীতের সাথে বর্তমানের যোগসূত্র স্থাপন করে এবং ভবিষ্যতে করণীয় বিষয়ে দিক নির্দেশনা দেয়। গণমাধ্যম কেবল তথ্য, বিনোদন ও সংবাদচিত্র জনসম্মুখে তুলে ধরে না, গণমানুষের বঞ্চনা ও চাওয়া-পাওয়ার কথা তুলে ধরে তাদের অধিকার প্রতিষ্ঠায় গুরুত্বপূর্ণ ভূমিকা রাখে। মুক্তিযুদ্ধের স্বপক্ষের শক্তির পক্ষে এবং বস্তুনিষ্ঠ, নিরপেক্ষ সংবাদ পরিবেশনের মাধ্যমে দর্শকের মণিকোঠায় স্থান করে নিতে সংবাদকর্মীদের প্রতি আহ্বান জানান তিনি।

মোহনা টেলিভিশনকে আরো এগিয়ে নিতে স্বপ্নপূরণের প্রত্যয় জানান মোহনা টেলিভিশনের ব্যবস্থাপনা পরিচালক শাহেদ আহমেদ মজুমদার। মোহনা টেলিভিশনের অগ্রযাত্রা ও সাফল্য নিয়ে কথা বলেন বিভিন্ন বিভাগের কর্মকর্তারা।

আধুনিক প্রযুক্তি ব্যবহারের মাধ্যমে আগামীতে দৃপ্ত পায়ে এগিয়ে যাবে মোহনা টেলিভিশন-এমনটাই প্রত্যাশা সবার।
#

রফিক/পাশা/সাহেলা/রাহাত/এনায়েত/রফিকুল/জয়নুল/২০২১/২০১০ঘণ্টা

তথ্যবিবরণী                                                                                                                  নম্বর : ৫৩৬৭
সামাজিক যোগাযোগ মাধ্যম ব্যবহার করে ধর্মীয়
উন্মাদনা তৈরি করা হতে বিরত থাকার আহ্বান ধর্ম প্রতিমন্ত্রীর
বাগেরহাট, ২৬ কার্তিক (১১ নভেম্বর) :


ধর্ম প্রতিমন্ত্রী মোঃ ফরিদুল হক খান বলেছেন, সামাজিক যোগাযোগ মাধ্যম ব্যবহার করে দুষ্টুচক্র অনেক সময় ধর্মীয়  উন্মাদনা তৈরি করে সমাজে অশান্তি ও বিশৃঙ্খলা সৃষ্টি করে। ধর্মীয় সম্প্রীতি  বিনষ্ট করে। এ অশুভ কাজ হতে সবাইকে বিরত থাকতে হবে। এ বিষয়ে দল, মত, ধর্ম নির্বিশেষে সকল জনগণকে সজাগ ও ঐক্যবদ্ধ  থাকতে হবে। তিনি বলেন, তথ্য যোগাযোগ মাধ্যম ব্যবহারের বিষয়ে যুব সমাজকে আরো বেশি সতর্ক ও দায়িত্বশীল হতে হবে। কোনো ধরনের গুজব বা মিথ্যা তথ্য পেলে আইনশৃঙ্খলা রক্ষাকারী বাহিনীকে অবহিত করে সমস্যার সমাধান চাইতে হবে। 


আজ বাগেরহাট জেলা প্রশাসকের কার্যালয়ের সভাকক্ষে ধর্ম বিষয়ক মন্ত্রণালয় আয়োজিত ‘ধর্মীয় সম্প্রীতি ও সচেতনতা বৃদ্ধিকরণ’ শীর্ষক প্রকল্পের আওতায় অনুষ্ঠিত ধর্মীয় সম্প্রীতি ও সচেতনতামূলক আন্তঃধর্মীয় সংলাপ ও সেমিনারে প্রধান অতিথির বক্তৃতায় প্রতিমন্ত্রী এসব কথা বলেন। 


প্রতিমন্ত্রী বলেন, যারা দেশের মহান মুক্তিযুদ্ধের বিরোধিতা করেছিল, যারা জাতির পিতাকে হত্যা করেছিল, বঙ্গবন্ধু কন্যা শেখ হাসিনার জীবন নাশের চেষ্টা করেছিল, যারা দেশের  বর্তমান উন্নয়ন অগ্রযাত্রায় বিশ্বাস করে না, তারাই দেশে সাম্প্রদায়িক সম্প্রীতির পরিবেশ বিনষ্ট করতে চায়। আগামী দিনে দেশে সাম্প্রদায়িক সম্প্রীতির পরিবেশ অক্ষুণ্ন রাখতে সবাইকে সজাগ থাকতে হবে। 


সংলাপে  আলোচকবৃন্দ প্রাথমিক পর্যায় হতে শিক্ষার্থীদের মাঝে আন্তঃধর্মীয় ও সাম্প্রদায়িক সম্প্রীতি বিষয়ে শিক্ষা প্রদান, উপজেলা ও ইউনিয়ন পর্যায়ে নিয়মিত ভাবে আন্তঃধর্মীয় সংলাপ অনুষ্ঠানের আয়োজন, উপযুক্ত যোগ্যতা সম্পন্ন ব্যক্তিদের ইমাম হিসেবে নিয়োগ প্রদান এবং যেখানে সেখানে ধর্মীয় প্রতিষ্ঠান ও উপাসনালয় না করে পরিকল্পিত বা উপযুক্ত স্থানে এ সকল প্রতিষ্ঠান স্থাপনের বিষয়ে সুপারিশ তুলে ধরেন।

বাগেরহাট জেলা প্রশাসকের সভাপতিত্বে অনুষ্ঠিত সংলাপ ও সেমিনারে বিশেষ  অতিথি হিসেবে বক্তৃতা করেন বাগেরহাটের পুলিশ সুপার কে এম আরিফুর রহমান, ইসলামিক ফাউন্ডেশন খুলনা বিভাগীয়  কার্যালয়ের পরিচালক ফজলুল হক, বাগেরহাট জেলা আওয়ামী লীগের সাধারণ সম্পাদক ভূঁইয়া হেমায়েত উদ্দিন, সাংগঠনিক সম্পাদক মীর ফজলে সাঈদ বাবু, মোড়েলগঞ্জ উপজেলা পরিষদের চেয়ারম্যান শহীদুল আলম বাচ্চু, চিতলমারী উপজেলা পরিষদের চেয়ারম্যান অশোক কুমার বড়াল, মংলা উপজেলা প্রশাসনের নির্বাহী কর্মকর্তা কমলেশ মজুমদার, বাগেরহাট হিন্দু-বৌদ্ধ-খ্রিস্টান ঐক্য পরিষদের সাধারণ সম্পাদক এডভোকেট মিলন ব্যানার্জি, বাগেরহাট পুরাতন কোর্ট মসজিদের খতিব মাওলানা রুহুল আমিন ও বাগেরহাট আলীয়া মাদ্রাসার প্রিন্সিপাল মাওলানা আবুল কালাম।
#
আনোয়ার/পাশা/সাহেলা/রাহাত/এনায়েত/রফিকুল/জয়নুল/২০২১/১৯৫০ঘণ্টা 

তথ্যবিবরণী                                                                                                               নম্বর : ৫৩৬৬
অর্থমন্ত্রীর সঙ্গে জাতিসংঘের বিদায়ী আবাসিক
সমন্বয়ক এবং ইইউ’র নতুন রাষ্ট্রদূতের সাক্ষাৎ
ঢাকা, ২৬ কার্তিক (১১ নভেম্বর) :


আজ বাংলাদেশ সচিবালয়ে অর্থমন্ত্রীর সঙ্গে বিদায়ী সাক্ষাৎ করেছেন বাংলাদেশে নিযুক্ত জাতিসংঘের আবাসিক সমন্বয়ক মিয়া সেপ্পো। অর্থনৈতিক অগ্রগতি, কোভিডকালিন অর্থনীতি এবং পুনরুদ্ধার, কর্মসংস্থান, নারীর উন্নয়ন, ক্ষমতায়ন ও সমতা অর্জনসহ বিভিন্ন বিষয়ে আলোচনা অনুষ্ঠিত হয়।

অর্থমন্ত্রী বলেন, জাতির পিতা বঙ্গবন্ধু শেখ মুজিবুর রহমানের আজীবনের স্বপ্ন ছিল একটি দারিদ্র্য ও শোষণমুক্ত সমৃদ্ধ সোনার বাংলাদেশ গড়ে তোলা। জাতির পিতার সেই অর্থনৈতিক দর্শন অনুসরণ করে প্রধানমন্ত্রী শেখ হাসিনার দৃঢ় নেতৃত্বে গত এক দশক গড়ে ৭ দশমিক ৪ ভাগ অর্থনৈতিক প্রবৃদ্ধি অর্জিত হয়েছে। অতি সম্প্রতি অনুষ্ঠিত জাতিসংঘ সাধারণ পরিষদের সভায় টেকসই উন্নয়নে আন্তর্জাতিক সম্মেলন ২০২১-এ আমাদের উন্নয়ন প্রচেষ্টাকে স্বীকৃতি দিয়ে প্রধানমন্ত্রীকে এসডিজি প্রগ্রেস অ্যাওয়ার্ডে ভূষিত করেছে। তিনি আগামী ২০৩০ সালের মধ্যে বাংলাদেশ ক্ষুধামুক্ত, দারিদ্র্যমুক্ত হবে বলে আশা প্রকাশ করেন।

জাতিসংঘের আবাসিক সমন্বয়ক মিয়া সেপ্পো বাংলাদেশের অর্থনৈতিক অগ্রগতি, নারীর কর্মস্থান ও নারী ক্ষমতায়নের প্রশংসা করেন এবং আগামীতে বাংলাদেশের সাথে জাতিসংঘের বিদ্যমান বন্ধুত্বপূর্ণ সম্পর্ক আরো দৃঢ় হবে বলে আশা ব্যক্ত করেন। তিনি বাংলাদেশের সঙ্গে জাতিসংঘের দীর্ঘ কূটনৈতিক সুসম্পর্কের ধারাবাহিকতা উল্লেখ করে বলেন, জাতিসংঘ বাংলাদেশে নারী উন্নয়ন, নারীর ক্ষমতায়ন ও আর্থসামাজিক উন্নয়নে কাজ করে যাচ্ছে। বাংলাদেশের ৮ম পঞ্চবার্ষিকী পরিকল্পনা এবং টেকসই উন্নয়ন লক্ষ্যমাত্রা (এসডিজি) অর্জনে জাতিসংঘ সহযোগিতা অব্যাহত রাখবে বলে মিয়া সেপ্পো জানান। তিনি বলেন, বাংলাদেশে চার বছরের কর্মকাল তার জীবনে উজ্জ্বল স্মৃতি হয়ে থাকবে। তিনি ঢাকায় অবস্থানকালে সার্বিক সহযোগিতার জন্য ধন্যবাদ জানান।

এর পূর্বে অর্থমন্ত্রীর সাথে বাংলাদেশে নিযুক্ত ইউরোপীয় ইউনিয়নের নতুন রাষ্ট্রদূত Charles Whiteley সাক্ষাৎ করেন।

অর্থমন্ত্রী স্বল্পোন্নত দেশ থেকে উন্নয়নশীল দেশের শ্রেণিতে উত্তরণের পরও বাংলাদেশের জন্য বাণিজ্য ক্ষেত্রে প্রদত্ত অগ্রাধিকার সুবিধাদি অব্যাহত রাখার জন্য ইউরোপীয় ইউনিয়নের প্রতি আহ্বান জানান।

ইউরোপীয় ইউনিয়নের নতুন রাষ্ট্রদূত চার্লস হোয়াইলি বলেন, বিভিন্ন খাতে বাংলাদেশের প্রতি ইইউয়ের সমর্থন ও সহযোগিতা অব্যাহত থাকবে। বাংলাদেশের অভূতপূর্ব উন্নয়নের ভূয়সী প্রশংসা করে তিনি বলেন, ২০০৫ সাল থেকে ২০০৯ সাল আমি বাংলাদেশে ইউরোপীয় ইউনিয়নের পলিটিক্যাল, ইকোনমিক, ট্রেড, প্রেস এবং ইনফরমেশন বিভাগের প্রধান হিসাবে থাকাকালীন তখনকার বাংলাদেশের তুলনায় বর্তমান বাংলাদেশের উন্নয়ন আমাকে অভিভূত করেছে।
#

তৌহিদুল/পাশা/সাহেলা/রাহাত/এনায়েত/রফিকুল/জয়নুল/২০২১/১৯৩০ঘণ্টা 

তথ্যবিবরণী                                                                                     নম্বর:  ৫৩৬৫
বাংলাদেশ রেলওয়ের পশ্চিমাঞ্চলের বিভিন্ন স্টেশনের 

উন্নয়ন কাজের উদ্বোধন করলেন রেলপথ মন্ত্রী

সৈয়দপুর, ২৬ কার্তিক (১১ নভেম্বর):  

          রেলপথ মন্ত্রী মোঃ নূরুল ইসলাম সুজন আজ মুজিববর্ষ উপলক্ষ্যে সারাদেশে ৫৫টি স্টেশন আধুনিকায়ন, প্ল্যাটফর্ম শেড নির্মাণ, অ্যাক্সেস কন্ট্রোল নিয়ন্ত্রণ, স্টেশন প্ল্যাটফর্ম উঁচু করাসহ যাত্রী সাধারণের আরামদায়ক ভ্রমণ নিশ্চিতকরণের লক্ষ্যে পশ্চিমাঞ্চলের বিভিন্ন স্টেশন আধুনিকায়ন কাজের উদ্বোধন করেন। একটি বিশেষ ট্রেন যোগে ঢাকা থেকে যাত্রা শুরু করে এসব স্টেশনের আধুনিকায়ন কাজের উদ্বোধন করেন মন্ত্রী।


উদ্বোধনী অনুষ্ঠানে মন্ত্রী বলেন, বর্তমান সরকার রেলকে অধিক গুরুত্ব দিয়েছে। অনেক নতুন প্রকল্প হাতে নেওয়া হয়েছে। সারাদেশের সিঙ্গেল লাইনকে পর্যায়ক্রমে ডাবল লাইন করা হবে। রেলওয়েতে চলমান বেশ কয়েকটি উন্নয়ন প্রকল্পের কথা উল্লেখ করে মন্ত্রী বলেন, চট্টগ্রাম থেকে কক্সবাজার পর্যন্ত নতুন রেললাইন, খুলনা থেকে মংলা পর্যন্ত রেললাইন নির্মাণ, যমুনা নদীর উপর আলাদা বঙ্গবন্ধু রেল সেতু নির্মাণ করা হচ্ছে। বগুড়া থেকে সিরাজগঞ্জ পর্যন্ত নতুন রেললাইন নির্মাণ করা হবে। ফলে উত্তরাঞ্চলের মানুষের যাতায়াতের সময় ও খরচ কমে যাবে। জয়দেবপুর থেকে ঈশ্বরদী পর্যন্ত ডাবল লাইন নির্মাণ প্রকল্প হাতে নেয়া হয়েছে। এটি বাস্তবায়িত হলে এই অঞ্চলে অধিক পরিমাণে ট্রেন চালানো সম্ভব হবে বলে মন্ত্রী উল্লেখ করেন।


মন্ত্রী বলেন, বর্তমান সরকার বঙ্গবন্ধুর স্বপ্নের ক্ষুধামুক্ত, দারিদ্র্যমুক্ত, আত্মনির্ভরশীল জাতি গঠনের লক্ষ্যে কাজ করে যাচ্ছে। সরকার রেলওয়েকে একইভাবে আধুনিক উন্নত  যোগাযোগ ব্যবস্থা হিসাবে গঠনের লক্ষ্যে কাজ করছে। যাত্রীসেবার মানোন্নয়নে স্টেশনসমূহের আধুনিকায়ন করা হচ্ছে। স্টেশনের ওয়েটিং রুম, টয়লেট ব্যবস্থাপনাসহ সার্বিক উন্নয়ন ঘটানো হচ্ছ।  


আজ যে সব স্টেশনের আধুনিকায়ন কাজের উদ্বোধন করছেন সেগুলো হচ্ছে টাঙ্গাইল, শহীদ মনসুর আলী, জামতৈল, উল্লাপাড়া, বড়াল ব্রিজ, চাটমোহর, নাটোর, সান্তাহার, জয়পুরহাট বিরামপুর, পার্বতীপুর, সৈয়দপুর, নীলফামারী ও ডোমার রেলওয়ে স্টেশন।

          এ সময় রেলপথ মন্ত্রণালয়ের সচিব মোঃ সেলিম রেজা, বাংলাদেশ রেলওয়ের মহাপরিচালক ধীরেন্দ্র নাথ মজুমদার, বাংলাদেশ রেলওয়ের অতিরিক্ত মহাপরিচালক (অবকাঠামো) কামরুল আহসান, পশ্চিমাঞ্চলের মহাব্যাবস্থাপক মিহির কান্তি গুহসহ ঊর্ধ্বতন কর্মকর্তাগণ উপস্থিত ছিলেন।

#

শরিফুল/পাশা/সাহেলা/রাহাত/এনায়েত/রফিকুল/সেলিম/২০২১/১৯.০০ ঘণ্টা

তথ্যবিবরণী                                                                                                   নম্বর:  ৫৩৬৪
জলবায়ু অর্থায়নে এখনো উন্নত দেশসমূহের আন্তরিকতার অভাব

                                                     -- ড. হাছান

ঢাকা, ২৬ কার্তিক (১১ নভেম্বর):  
 


জলবায়ু পরিবর্তন মোকাবিলায় প্রতিশ্রুত অর্থায়নে এখনো উন্নত দেশসমূহের আন্তরিকতা ও সদিচ্ছার অভাব রয়েছে বলে মন্তব্য করেছেন বিশ্ব জলবায়ু সম্মেলনে যোগদানরত  তথ্যমন্ত্রী ও পরিবেশ গবেষক ড. হাছান মাহ্‌মুদ। একইসাথে জলবায়ু পরিবর্তনে সৃষ্ট দুর্যোগ প্রশমন এবং পরিবর্তিত পরিবেশের সাথে অভিযোজনে সমান অর্থ বরাদ্দের জন্যও উন্নত দেশগুলোর প্রতি আহ্বান জানান তিনি। 


ড. হাছান বলেন, জলবায়ু অর্থায়নে উন্নত দেশগুলোর নানান বাহনা ও দীর্ঘসূত্রিতা বাংলাদেশসহ সমগ্র বিশ্বকে বিপর্যয়ের দিকে ঠেলে দিচ্ছে। এর বড় প্রমাণ বাংলাদেশ জলবায়ু পরিবর্তনের নিষ্পাপ শিকার। অথচ এতে আমাদের দায় একেবারেই নগণ্য। শিল্পোন্নত ও ধনী দেশগুলো দায়ী হলেও তারা এর দায় নিচ্ছে না, বরং দায় এড়িয়ে যাচ্ছে। 


স্কটল্যান্ডের স্থানীয় সময় বুধবার সন্ধ্যায় কপ ২৬ এর বাংলাদেশ প্যাভিলিয়নে প্যারিস চুক্তির আর্থিক স্বচ্ছতা প্রক্রিয়া বিষয়ে ব্র্যাক বিশ্ববিদ্যালয়ের সেন্টার ফর  ক্লাইমেট চেঞ্জ এন্ড এনভায়রনমেন্টাল রিসার্চ (সিথ্রিআর) আয়োজিত ‘ট্রান্সপারেন্সি মেকানিজম ইন প্যারিস এগ্রিমেন্ট: ইস্যুজ, কনসার্নস এন্ড অপরচুনিটি ফর ইফেকটিভ ইমপ্লিমেনটেশান’ শীর্ষক সাইড ইভেন্টে প্রধান অতিথির বক্তৃতায় মন্ত্রী এসব কথা বলেন। 


সিথ্রিআর উপদেষ্টা ড. আইনুন নিশাতের সভাপতিত্বে ক্লাইমেট চেঞ্জ সংক্রান্ত বাংলাদেশ সংসদীয় দলের প্রতিনিধি তানভীর শাকিল জয়, অর্থনৈতিক সম্পর্ক বিভাগের সচিব ফাতিমা ইয়াসমিন, পরিবেশ বিশেষজ্ঞ গ্যারি ফক্স ড. সেলিমুল হক, ড. আতিক রহমান প্রমুখ অনুষ্ঠানে বক্তব্য রাখেন। 


তথ্য ও সম্প্রচার মন্ত্রী ড. হাছান মাহ্‌মুদ বলেন, জলবায়ু পরিবর্তনজনিত ক্ষতি পোষাতে প্রতিশ্রুত অর্থায়নে উন্নত দেশগুলোর গড়িমসি কাম্য নয়। এক্ষেত্রে তাদের স্বচ্ছতা, সদিচ্ছা এবং আন্তরিকতারও অভাব রয়েছে। কিন্তু  বাংলাদেশ এ ক্ষতির কাছে অসহায়ভাবে আত্মসমর্পণ করেনি। বরং প্রধানমন্ত্রী শেখ হাসিনার দূরদর্শী ও সময়োপযোগী পদক্ষেপের কারণে নিজস্ব অর্থায়নে কাজ করে যাচ্ছে, যা ইতোমধ্যেই বিশ্বে সমাদৃত। 


তিনি বলেন, প্রধানমন্ত্রী শেখ হাসিনার নেতৃত্বে বাংলাদেশ ক্ষুধাকে জয় করে এখন খাদ্যউদ্বৃত্ত দেশে পরিণত হয়েছে। আমাদের সরকারের নানামুখী পদক্ষেপ, উদ্যোগ, বিজ্ঞানী ও গবেষকদের গবেষণায় জলবায়ুসহিঞ্চু বিভিন্ন জাতের ধান উৎপাদন করা হয়েছে এবং হচ্ছে। আমাদের গবেষকরা খরা, বন্যা, জলমগ্নতা ও লবণাক্ততা সহিঞ্চু জাতের ধান উৎপাদন করেছেন, সভায় জানান তথ্যমন্ত্রী। 


জলবায়ু সম্মেলনে যোগদান শেষে ১৭ নভেম্বর তথ্যমন্ত্রীর দেশে ফেরার কথা রয়েছে। 

#

আকরাম/পাশা/সাহেলা/রাহাত/রফিকুল/সেলিম/২০২১/১৯.০০ ঘণ্টা

তথ্যবিবরণী                                                                                                          নম্বর: ৫৩৬৩
কোভিড-১৯ সংক্রান্ত সর্বশেষ প্রতিবেদন

ঢাকা, ২৬ কার্তিক (১১ নভেম্বর) : 

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ১৯ হাজার ৫৪৪ জনের নমুনা পরীক্ষা করে ২৩৭ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৭১ হাজার ৯০৬ জন। 

          গত ২৪ ঘণ্টায় ১ জন-সহ এ পর্যন্ত ২৭ হাজার ৯০৭ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৩৫ হাজার ৮৯২ জন।

#

ফেরদৌস/পাশা/সাহেলা/রাহাত/রফিকুল/আব্বাস/২০২১/১৮১০ ঘণ্টা
তথ্যবিবরণী                                                                                                                   নম্বর : ৫৩৬২
ডায়াবেটিস রোগীদের বিনামূল্যে চিকিৎসা সেবা দিচ্ছে সরকার
                                                             -- স্বাস্থ্যমন্ত্রী
ঢাকা, ২৬ কার্তিক (১১ নভেম্বর) :


স্বাস্থ্য ও পরিবার কল্যাণ মন্ত্রী জাহিদ মালেক বলেছেন, সরকারি হাসপাতালে ডায়াবেটিস রোগীদের বিনামূল্যে চিকিৎসা সেবা দেয়া হচ্ছে, আগামীতে ইনসুলিনও ফ্রি দেওয়ার উদ্যোগ নেয়া হচ্ছে। আজ ঢাকায় দৈনিক সমকাল পত্রিকা অফিসে স্বাস্থ্য অধিদপ্তরের নন কমিউনিকেবল ডিজিজ কন্ট্রোল প্রোগ্রাম (এনসিডিসি) এবং বাংলাদেশ ডায়াবেটিস সমিতি (বাডাস) কর্তৃক বিশ্ব ডায়াবেটিস দিবস উপলক্ষ্যে আয়োজিত ‘ডায়াবেটিস চিকিৎসা: বর্তমান ও আগামীর ভাবনা’ বিষয়ে গোলটেবিল আলোচনা সভায় প্রধান অতিথির বক্তব্যে মন্ত্রী একথা বলেন। 


তিনি আরো বলেন, কমিউনিকেবল ডিজিসের কারণে দেশের অন্তত ৬১ ভাগ মানুষ কোনো না কোনো স্বাস্থ্য সমস্যায় ভোগেন। নন কমিউনিকেবল অন্যান্য রোগের মধ্যে ডায়াবেটিস রোগ অন্যতম। ডায়াবেটিস রোগটি নীরবে শরীরে চলে আসে। দেশের প্রান্তিক অঞ্চলের পাশাপাশি শহরের মানুষজনও অনেকেই স্বাস্থ্য বা ডায়াবেটিস নিয়ে তেমন একটা সচেতন নয়। 


একটি জরিপ থেকে জানা গেছে, দেশের মাত্র ১২ ভাগ মানুষের ডায়াবেটিস এখন নিয়ন্ত্রণে রয়েছে। আবার অনেক মানুষই চিকিৎসার টাকার অভাবে ডায়াবেটিস রোগের চিকিৎসা করাতে হাসপাতালে যান না। এ বিষয়ে সবার জানা প্রয়োজন, শহর বা গ্রামের প্রতিটি হাসপাতাল থেকেই এখন বিনামূল্যে ডায়াবেটিস রোগের প্রায় সকল ওষুধ ও চিকিৎসা সেবা বিনামূল্যে দেয়া হচ্ছে। এর পাশাপাশি খুব দ্রুতই ডায়াবেটিস রোগের জন্য ব্যয়বহুল চিকিৎসা সামগ্রী ইনসুলিনও বিনামূল্যে দেয়ার উদ্যোগ গ্রহণ করা হচ্ছে। এর মাধ্যমে সরকারের অন্যান্য জটিল রোগের চিকিৎসা সেবা বিনামূল্যে পাবার পাশাপাশি ডায়াবেটিস রোগের চিকিৎসাও মানুষ ঘরের পাশে থাকা যেকোনো হাসপাতাল বা কমিউনিটি ক্লিনিকেই পাবেন। 


অনেক শিক্ষার্থী টিকা নিতে পারছে না সভায় উপস্থিত সংবাদকর্মীদের প্রশ্নের উত্তরে মন্ত্রী বলেন, শিক্ষা মন্ত্রণালয়ের পাঠানো তালিকা অনুযায়ী খুব দ্রুততম সময়ে নির্ধারিত স্কুলগুলোর শিক্ষার্থীদের ভ্যাকসিন প্রদান করা হবে।

সভায় সভাপতিত্ব করেন বাংলাদেশ ডায়াবেটিস সমিতি (বাডাস) এর সভাপতি অধ্যাপক এ কে আজাদ খান। বঙ্গবন্ধু শেখ মুজিব মেডিকেল বিশ্ববিদ্যালয়ের উপাচার্য অধ্যাপক ডা. মোঃ শারফুদ্দিন আহমেদ, স্বাস্থ্য শিক্ষা বিভাগের মহাপরিচালক অধ্যাপক ডা. এ এইচ এম এনায়েত হোসেন, সমকাল পত্রিকার ভারপ্রাপ্ত সম্পাদক মোস্তাফিজ শফি, মুগদা মেডিকেল কলেজের অধ্যক্ষ প্রফেসর আহমেদুল কবীর, এনসিডিসি এর লাইন ডিরেক্টর প্রফেসর রোবেদ আমীন, বাংলাদেশ ডায়াবেটিস সমিতির মহাসচিব সায়েফ উদ্দিন, স্বাস্থ্য অধিদপ্তরের সাবেক মহাপরিচালক প্রফেসর ফয়েজ উদ্দিনসহ অন্যান্য চিকিৎসক ও সংশ্লিষ্ট কর্মকর্তাগণ সভায় বক্তৃতা করেন। 

#

মাইদুল/পাশা/সাহেলা/রাহাত/এনায়েত/রফিকুল/জয়নুল/২০২১/১৮৫০ঘণ্টা
তথ্যবিবরণী                                                                                                                  নম্বর : ৫৩৬১
দেশের শান্তি বজায় রাখতে সকলের ওপর অর্পিত দায়িত্ব সঠিকভাবে পালন করতে হবে
                                                                        -- তথ্য ও সম্প্রচার প্রতিমন্ত্রী
ঢাকা, ২৬ কার্তিক (১১ নভেম্বর) :


তথ্য ও সম্প্রচার প্রতিমন্ত্রী ড. মোঃ মুরাদ হাসান বলেছেন, স্থানীয় সরকার নির্বাচন নিয়ে যা হচ্ছে তা কাম্য নয়। প্রধানমন্ত্রী দেশে নাই নির্বাচন হচ্ছে, নির্বাচন নিয়ে আমাদের দায়িত্ব কি? আমরা কি করছি? আমাদের আরো সহনশীল হওয়া উচিত। বাংলাদেশ আওয়ামী লীগের রাজনৈতিক সংস্কৃতি এটা নয়; বঙ্গবন্ধুর দর্শন এগুলো নয়। দেশের মানুষ শান্তিপূর্ণভাবে বসবাস করছে। দেশের শান্তি বজায় রাখতে আমাদের যার যা দায়িত্ব সঠিকভাবে পালন করতে হবে। বঙ্গবন্ধু কন্যা প্রধানমন্ত্রী শেখ হাসিনার নির্দেশ আমরা মেনে চলি এবং আজীবন চলবো। প্রধানমন্ত্রী আমার মা। তিনি আমাকে যে দায়িত্ব দেবেন সেটাই পালন করবো। তিনি যদি বলেন, আগুনে ঝাপ দে মুরাদ। আমি তাই করব।  


আজ সচিবালয়ে তথ্য ও সম্প্রচার মন্ত্রণালয়ে নিজ দপ্তরে সাংবাদিকদের ইউপি নির্বাচনে আইনশৃঙ্খলা পরিস্থিতি নিয়ে প্রশ্নের জবাবে প্রতিমন্ত্রী ডা. মুরাদ হাসান এসব কথা বলেন।  


প্রধানমন্ত্রী দেশে মিডিয়া কর্মীদের জন্য যে কর্মপরিবেশ সৃষ্টি করেছেন বিশ্বে তা বিরল। আমরা অসাম্প্রদায়িকতায় বিশ্বাসী। ত্রিশ লাখ শহিদের রক্তের বিনিময়ে পাওয়া স্বাধীনতা সাম্প্রদায়িকতার নামে নষ্ট হতে দেয়া যায় না। ইউপি নির্বাচনে যে হানাহানি, রক্তারক্তি চলছে, তা অত্যন্ত বেদনাদায়ক। তাহলে প্রশ্ন জাগছে আমরা ব্যর্থ হচ্ছি কি না। সমস্যা আসলে মানসিকতায়; আমাদের মানসিকতা, পরিবর্তন করতে হবে দেশকে ভালোবাসতে হবে। কেউ নির্বাচিত না হলে এমন কী ক্ষতি হবে? সবার প্রতি বিশেষ করে আওয়ামী লীগের নেতাকর্মীদের প্রতি তিনি আহ্বান জানান, আর যেন কোনো দাঙ্গা হাঙ্গামা না হয়। ইউনিয়ন পরিষদ নির্বাচনে আইনশৃঙ্খলা বাহিনীকে আরো সজাগ, স্মার্ট, সতর্ক ও সক্রিয় হয়ে ভূমিকা পালনের আহ্বান জানান তিনি।
#
গিয়াস/পাশা/সাহেলা/রাহাত/এনায়েত/রফিকুল/জয়নুল/২০২১/১৮৪০ঘণ্টা
তথ্যবিবরণী                                                                                                                  নম্বর : ৫৩৬০
‘পেট্রোল-অকটেন নিয়ে গুজব’ প্রসঙ্গে জ্বালানি ও খনিজ সম্পদ বিভাগের ব্যাখ্যা
ঢাকা, ২৬ কার্তিক (১১ নভেম্বর) :


বাংলাদেশ পেট্রোলিয়াম কর্পোরেশন (বিপিসি) এর অধীন বিপণন কোম্পানির মাধ্যমে সারা দেশে নিরবচ্ছিন্নভাবে জ্বালানি তেলের সরবরাহ অব্যাহত রয়েছে। বর্তমানে দেশে অকটেন ও পেট্রোলের পর্যাপ্ত মজুত রয়েছে। গত ৯ নভেম্বর অকটেন ও পেট্রোলের মোট মজুত ছিল ৫৫ হাজার ৮০০ মেট্রিক টনের অধিক। তদুপরি প্রতি বছরের ন্যায় এবছরও চাহিদানুযায়ী বিপিসি'র আমদানি পরিকল্পনা ও আমদানিসূচি অনুযায়ী নভেম্বর মাসে একটি পার্সেলে প্রায় ১৯ হাজার মেট্রিক টন অকটেন ইতোমধ্যে আমদানি করা হয়েছে এবং অপর একটি পার্সেলে ২০ হাজার মেট্রিক টনের অধিক অকটেন আমদানি করা হচ্ছে। পাশাপাশি, আগামী ডিসেম্বর মাসে ৬৫ হাজার মেট্রিক টনের অধিক অকটেন আমদানির আমদানিসূচি চূড়ান্ত করা হয়েছে। অন্য দিকে ইস্টার্ন রিফাইনারি লিমিটেড এবং জ্বালানি তেল উৎপাদনকারী দেশীয় প্ল্যান্টসমূহে অকটেন ও পেট্রোল উৎপাদন অব্যাহত রয়েছে, যা জ্বালানি তেলের নিরবচ্ছিন্ন সরবরাহকে আরো সুসংহত করবে। প্রসঙ্গত, দেশীয় উৎপাদন দ্বারা পেট্রোলের সম্পূর্ণ চাহিদা পূরণ করা হয়ে থাকে। দেশে অকটেন ও পেট্রোলের স্বাভাবিক গড় মাসিক চাহিদা যথাক্রমে প্রায় ৩০ হাজার মেট্রিক টন এবং ৩৩ হাজার মেট্রিক টন। বর্তমান মজুত, আমদানি পরিকল্পনা এবং দেশীয় উৎপাদন দ্বারা এই চাহিদা সহজেই পূরণ করা সম্ভব।

‘প্রান্তিক বিভিন্ন ফিলিং স্টেশনে জ্বালানি সংকট দেখা দিয়েছে’ এবং ‘অনেক ফিলিং স্টেশনে গিয়ে বাধ্য হয়ে বেশি দামে পেট্রোল ও অকটেন কিনতে হচ্ছে’-এই সব বক্তব্য ভিত্তিহীন। সরকার নির্ধারিত মূল্যের (ডিপোর ৪০ কিলোমিটারের মধ্যে অকটেন প্রতি লিটার ৮৯ টাকা এবং পেট্রোল প্রতি লিটার ৮৬ টাকা) অতিরিক্ত মূল্যে কোনক্রমেই কোনো পেট্রোল পাম্প জ্বালানি তেল বিক্রয় করতে পারবে না। কেউ জ্বালানি তেলের কৃত্রিম সংকট সৃষ্টি করলে বা সরকার নির্ধারিত মূল্যের অতিরিক্ত দামে বিক্রয় করলে সেই ব্যক্তি ও প্রতিষ্ঠানের বিরুদ্ধে কঠোর আইনানুগ ব্যবস্থা গ্রহণ করা হবে। 

#
আসলাম/পাশা/সাহেলা/রাহাত/রফিকুল/জয়নুল/২০২১/১৮১০ঘণ্টা

তথ্যবিবরণী                                                                                                                 নম্বর : ৫৩৫৯
ব্লেন্ডেড লার্নিং এর সুফল পেতে আঞ্চলিক ও বৈশ্বিক কোঅপারেশন জরুরি
                                                                           --শিক্ষামন্ত্রী
ঢাকা, ২৬ কার্তিক (১১ নভেম্বর) :


শিক্ষামন্ত্রী ডা. দীপু মনি বলেছেন, ব্লেন্ডেড লার্নিং (অন লাইন +অফ লাইন এডুকেশন) এর সফলতা অংশগ্রহণমূলক ও সমতাভিত্তিক তথ্যপ্রযুক্তি অবকাঠামোর ওপর নির্ভর করে। এই জন্যে আঞ্চলিক ও বৈশ্বিক সহযোগিতা জরুরি। 


শিক্ষামন্ত্রী আজ প্যারিসে ইউনেস্কো সদর দপ্তরে ইউনেস্কোর সহকারী মহাপরিচালক (শিক্ষা) Stefania Giannini এর সভাপতিত্বে ব্লেন্ডেড লার্নিং বিষয়ক মিনিস্টারিয়াল ব্রেকফাস্ট মিটিং এ বাংলাদেশ প্রতিনিধি হিসেবে অংশগ্রহণ করে এই মতামত দেন।

মন্ত্রী বলেন, তথ্যপ্রযুক্তির বাস্তবতায় আমাদেরকে অনলাইন শিক্ষা যেতেই হবে।  কোভিড নাইনটিন আমাদেরকে এই নতুন  শিক্ষা ব্যবস্থা সাথে খাপ খাইয়ে নিতে বাধ্য করেছে। বাংলাদেশ ব্লেন্ডেড লার্নিং (অন লাইন +অফ লাইন এডুকেশন)  ব্যবস্থাকে শক্তিশালী করেতে একটি ফ্রেম ওয়ার্ক প্রণয়নে কাজ করছে।

শিক্ষামন্ত্রী কার্যকর ব্লেন্ডেড লার্নিং এর জন্য শিক্ষক ও একাডেমিয়াকে প্রস্তুত করা এবং ব্লেন্ডেড লার্নিং ও আইসিটি এডুকেশন পলিসি প্রণয়নে গুরুত্বারোপ করেন।
#
খায়ের/পাশা/সাহেলা/রাহাত/রফিকুল/জয়নুল/২০২১/১৮০০ঘণ্টা

তথ্যবিবরণী 








             নম্বর : ৫৩৫৮

ডাচ ফরেন ট্রেড মিনিস্টার এর সাথে কৃষিমন্ত্রীর সাক্ষাৎ 
আগামী বছরের শুরুতে বাংলাদেশে ট্রেড মিশন পাঠাবে নেদারল্যাণ্ড 

ঢাকা, ২৬ কার্তিক (১১ নভেম্বর): 
কৃষিখাতে সহযোগিতা ও বাণিজ্য সম্পর্ক বৃদ্ধি করতে আগামী বছরের গোড়ার দিকে বাংলাদেশে ট্রেড মিশন পাঠাবে নেদারল্যান্ড।
গতকাল বুধবার নেদারল্যান্ডের দ্য হেগে সে দেশের ফরেন ট্রেড ও ডেভেলপমেন্ট কোঅপারেশন মিনিস্টার টম ডি ব্রুইন (Tom de Bruijn) এবং বাংলাদেশের কৃষিমন্ত্রী ও আওয়ামী লীগের প্রেসিডিয়াম সদস্য ড. মো: আব্দুর রাজ্জাক এর মধ্যে অনুষ্ঠিত বৈঠকে সেদেশের মন্ত্রী এ কথা জানান।
               ডাচ মন্ত্রী বলেন, উভয় দেশের বেসরকারি খাতকে সংযুক্ত করে খাদ্য,পানি ও এনার্জি বিষয়ে সম্পর্ক জোরদার করা হবে। এক্ষেত্রে দুদেশের দূতাবাস প্রয়োজনীয় উদ্যোগ গ্রহণ ও ট্রেড মিশনে সহায়তা প্রদান করবে।
               প্রধানমন্ত্রী শেখ হাসিনার নেতৃত্বে বিগত ১২ বছরে দানাজাতীয়, শাকসবজি, ফলমূল এবং উচ্চমূল্যের ফসলসহ কৃষিক্ষেত্রে বাংলাদেশের বিস্ময়কর অর্জন-তুলে ধরে কৃষিমন্ত্রী বলেন, বাংলাদেশে নেদারল্যান্ডের জ্ঞান, প্রযুক্তি, উদ্ভাবন ও সমাধান দরকার। আমরা উইন উইন ভিত্তিতে এই সহায়তা চাই।  
               কৃষিমন্ত্রী নেদারল্যান্ডে কৃষিখাতে উচ্চশিক্ষার জন্য বাংলাদেশি শিক্ষার্থীদের জন্য বৃত্তি বাড়ানোরও অনুরোধ করেন। এছাড়া, মধ্যম আয়ের দেশ হিসাবে উন্নীত হওয়ার পরেও ইইউতে বাংলাদেশের পণ্য রপ্তানির জন্য অগ্রাধিকারমূলক বাণিজ্য অব্যাহত রাখার জন্য ডাচ সহায়তা কামনা করেন কৃষিমন্ত্রী।
               এসময় ডাচ মন্ত্রী বাংলাদেশে রোহিঙ্গাদের অবস্থা সম্পর্কে খোঁজখবর নেন। অনেক সীমাবদ্ধতা ও জটিলতার মধ্যেও বাংলাদেশ সরকার রোহিঙ্গাদেরকে অব্যাহতভাবে যে বিরল মানবিক সহায়তা প্রদান করে যাচ্ছে বলে কৃষিমন্ত্রী জানান। তিনি রোহিঙ্গা ইস্যুতে ন্যায়বিচার ও জবাবদিহিতার জন্য আন্তর্জাতিক প্ল্যাটফর্মে সেদেশের অব্যাহত সমর্থন কামনা করেন।
                বৈঠকে উভয়মন্ত্রী আগামী এক থেকে দেড় বছরের মধ্যে বাংলাদেশ-নেদারল্যান্ডস কৃষি সহযোগিতাকে নতুন উচ্চতায় নিয়ে যাওয়ার বিষয়ে দৃঢ় আশাবাদ ব্যক্ত করেন।
পরে কৃষিমন্ত্রী নেদারল্যান্ডের কৃষি ও প্রাকৃতিক সম্পদ মন্ত্রণালয়ের ভাইস মিনিস্টার গ্রুয়েটের (Groet) সাথে বৈঠকে মিলিত হন।
               বৈঠকে কৃষিমন্ত্রী ড. রাজ্জাক বাংলাদেশে সাপ্লাই চেইন স্থাপন, যান্ত্রিকীকরণ ও আধুনিক প্যাকিং হাউজ নির্মাণে ডাচ সহযোগিতা কামনা করেন। তিনি বলেন, কৃষিখাতে নেদারল্যান্ডের কাছে সবচেয়ে অত্যাধুনিক প্রযুক্তি, উদ্ভাবন এবং সমন্বিত সমাধান রয়েছে, বাংলাদেশ যেকোনো ধরনের সহযোগিতাকে স্বাগত জানাবে। 

এসময় দুই দেশের বেসরকারি খাতকে সুবিধা দিতে বাংলাদেশ সরকারের পুরোপুরি প্রস্তুতির কথা জানিয়ে যান্ত্রিকীকরণ ত্বরান্বিত করতে কৃষিমন্ত্রী বাংলাদেশে এগ্রো ইনোভেশন ল্যাব নির্মাণের জন্য ডাচ বেসরকারি খাতকে আমন্ত্রণ জানান। এছাড়া, ঢাকায় বিমানবন্দরের কাছে উচ্চমানের স্টোরেজ সুবিধা নির্মাণে সম্পৃক্ত হতে নেদারল্যান্ডকে আমন্ত্রণ জানান। 
              ডাচ উপমন্ত্রী খাদ্য উৎপাদনে বাংলাদেশের সাফল্যের প্রশংসা করে সরকারি ও প্রাইভেট সেক্টরকে সম্পৃক্ত করে কৃষিখাতে বাংলাদেশকে সহযোগিতার আশ্বাস প্রদান করেন।
সাক্ষাৎকালে নেদারল্যান্ডে নিযুক্ত বাংলাদেশের রাষ্ট্রদূত এম রিয়াজ হামিদুল্লাহ, কৃষি বিপণন অধিদপ্তরের মহাপরিচালক মোহাম্মদ ইউসুফ সহ মন্ত্রণালয়ের উর্ধ্বতন কর্মকর্তাগণ উপস্থিত ছিলেন।
#

তথ্যবিবরণী                                                                                                                   নম্বর:  ৫৩৫৭

চতুর্থ শিল্প বিপ্লবের চ্যালেঞ্জ মোকাবিলায় পারস্পরিক সহযোগিতা অপরিহার্য

                                                                               --শিল্পমন্ত্রী

ঢাকা, ২৬ কার্তিক (১১ নভেম্বর):   

শিল্পমন্ত্রী নূরুল মজিদ মাহমুদ হুমায়ূন বলেছেন, বর্তমান বিশ্ব প্রযুক্তিগত রূপান্তরের মধ্য দিয়ে যাচ্ছে। বিগত কয়েক দশক ধরে প্রযুক্তি অসীম গতিতে বিকশিত হচ্ছে এবং বৈশ্বিক অর্থনীতিকে ব্যাপকভাবে প্রভাবিত করছে। চতুর্থ শিল্প বিপ্লবের গুরুত্বপূর্ণ উপাদানসমূহ অর্থাৎ কৃত্রিম বুদ্ধিমত্তা, রোবট, ইন্টারনেট অফ থিংস, স্বনিয়ন্ত্রিত যানবাহন, ন্যানোপ্রযুক্তি, জৈবপ্রযুক্তি ইত্যাদি আমাদের জন্য যেমন সুযোগ তৈরি করছে, তেমনি নতুন নতুন চ্যালেঞ্জের উদ্ভব হচ্ছে। এ চ্যালেঞ্জসমূহ মোকাবিলায় বিভিন্ন দেশের মধ্যে পারস্পরিক সহযোগিতা অপরিহার্য।
মন্ত্রী বলেন, চতুর্থ শিল্প বিপ্লব বৈশ্বিক আয় বৃদ্ধি এবং বিশ্বব্যাপী মানুষের জীবনযাত্রার মান উন্নয়নে ভূমিকা রাখবে। এসকল বিষয় বিবেচনায় এবং এ চ্যালেঞ্জসমূহ মোকাবিলায় বাংলাদেশ বিভিন্ন নীতি, আইন, বিধি ও কৌশলপত্র প্রণয়ন করেছে। দক্ষতা বৃদ্ধির জন্য কার্যক্রম গ্রহণ করেছে। বিভিন্ন দেশের সাথে পারস্পরিক সহযোগিতা বৃদ্ধির চেষ্টা চলছে। সকলের সম্মিলিত প্রচেষ্টায় চতুর্থ শিল্প বিপ্লবের সুযোগগুলো কাজে লাগাতে হবে।
জাতিসংঘের শিল্প উন্নয়ন সংস্থা (UNIDO)-র সহযোগিতায় ইন্দোনেশিয়ার রাজধানী জাকার্তায় শিল্প উন্নয়নের ওপর ২য় আঞ্চলিক সম্মেলনে বক্তৃতাকালে গতকাল তিনি একথা বলেন। 
দু’দিনব্যাপী এ সম্মেলনে শ্রীলংকা ও ইন্দোনেশিয়াসহ কয়েকটি দেশের শিল্পমন্ত্রীগণ, ইউএনআইডিও এর প্রতিনিধিবৃন্দ, আসিয়ানের প্রতিনিধিসহ প্রায় ২৫টি দেশের সরকারী ও ব্যবসায়ী প্রতিনিধিরা অংশগ্রহণ করেন। 
পরে তিনি শ্রীলংকার শিল্পমন্ত্রী উইমল ভিরাওয়ানসা (Wimal Weerawansa)  এর সাথে দ্বিপাক্ষিক বৈঠকে মিলিত হন এবং দু’দেশের মধ্যে ব্যবসা বাণিজ্য ও অন্যান্য স্বার্থসংশ্লিষ্ট বিষয়ে আলোচনা করেন।  
এদিকে আজ সকালে জাকার্তায় বাংলাদেশের শিল্পমন্ত্রী নূরুল মজিদ মাহমুদ হুমায়ূন এর সাথে জাতিসংঘের শিল্প উন্নয়ন সংস্থার ব্যবস্থাপনা পরিচালক বার্নাডো ক্যালজাডিল্লা সার্মিন্টো (Bernardo Calzadilla Sarmiento) দ্বিপাক্ষিক বৈঠকে মিলিত হন। 
এই সম্মেলনে অংশ নিতে শিল্পমন্ত্রী গত ৯ নভেম্বর ইন্দোনেশিয়ার রাজধানী জাকার্তা পৌঁছান। আগামী ১২ নভেম্বর তাঁর দেশে ফেরার কথা রয়েছে।
#

তথ্যবিবরণী 








                  নম্বর : ৫৩৫৬

জাতীয় বিশ্ববিদ্যালয়ে অন-ক্যাম্পাস মাস্টার অভ্ এডভান্সড স্টাডিজ প্রোগ্রামে ভর্তি কার্যক্রম শুরু

ঢাকা, ২৬ কার্তিক (১১ নভেম্বর):

জাতীয় বিশ্ববিদ্যালয়ে ২০২১-২০২২ শিক্ষাবর্ষে অন-ক্যাম্পাস মাস্টার অভ্ এডভান্সড স্টাডিজ (MAS) Advanced MBA প্রোগ্রামে ভর্তির প্রাথমিক আবেদন ফরম পূরণ অনলাইনে আগামী ১৬ নভেম্বর বিকাল ৪ টা থেকে ১১ ডিসেম্বর রাত ১২ টা পর্যন্ত সম্পন্ন করা যাবে। ভর্তি সংক্রান্ত সকল তথ্য জাতীয় বিশ্ববিদ্যালয়ের ভর্তি বিষয়ক ওয়েবসাইট (www.nu.ac.bd/admissions) -এ পাওয়া যাবে।

#

তথ্যবিবরণী                                                                                                                    নম্বর : ৫৩৫৫ 
ওয়ানগালা উৎসব উপলক্ষ্যে প্রধানমন্ত্রীর বাণী    
ঢাকা, ২৬ কার্তিক (১১ নভেম্বর) :    


প্রধানমন্ত্রী শেখ হাসিনা আগামীকাল ১২ নভেম্বর ওয়ানগালা উৎসব-২০২১ উপলক্ষ্যে নিম্নোক্ত বাণী প্রদান করেছেন :    


“গারো সম্প্রদায়ের ধর্মীয় উৎসব ‘ওয়ানগালা’ উদযাপন উপলক্ষ্যে আমি গারো সম্প্রদায়ের সকলকে আন্তরিক শুভেচ্ছা জানাচ্ছি। এ বছর বৈশ্বিক মহামারি কোভিড-১৯ এর প্রাদুর্ভাবের বিষয় বিবেচনা করে সীমিত পরিসরে সামাজিক দূরত্ব ও স্বাস্থ্যবিধি অনুসরণ করে ‘ওয়ানগালা’ ও ‘মুজিববর্ষ’ উদযাপিত হচ্ছে।  

বাংলাদেশ সাম্প্রদায়িক সম্প্রীতির দেশ। আবহমান কাল ধরে এদেশের গারো সম্প্রদায়ের মানুষ ভ্রাতৃত্ব, সৌহার্দ্য ও অসাম্প্রদায়িক চেতনায় উদ্বুদ্ধ হয়ে দেশ গড়ার প্রত্যয়ে অবদান রেখে যাচ্ছে। বাংলাদেশে গারো সম্প্রদায় নিজেদের ঐতিহ্য ও সংস্কৃতিকে ধারণ করে যুগযুগ করে সকলের সঙ্গে শান্তিপূর্ণভাবে বসবাস করে  আসছে। তাদের স্বকীয়তা, বৈচিত্র্যময় সংস্কৃতি, ভাষা, মূল্যবোধ ও ঐতিহ্য দেশকে সমৃদ্ধ করেছে। 


সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমানের আহ্বানে সাড়া দিয়ে গারো সম্প্রদায়ের অনেকেই ১৯৭১ সালে মহান স্বাধীনতা যুদ্ধে অংশ নেন। মহান মুক্তিযুদ্ধে গারো সম্প্রদায়ের অবদান জাতি শ্রদ্ধার সঙ্গে স্মরণ করে। বর্তমান আওয়ামী লীগ সরকারের সময় ‘ধর্ম যাঁর যাঁর, উৎসব সবার’ এ আপ্তবাক্য ধারণ করে অসাম্প্রদায়িক চেতনায় উদ্বুদ্ধ হয়ে দেশের সকল ধর্ম ও বর্ণের মানুষ যার যার ধর্ম স্বাধীনভাবে পালন করে যাচ্ছেন। আমরা দেশে বিরাজমান সাম্প্রদায়িক সম্প্রীতি বজায় রেখে বাংলাদেশকে বিশ্বের দরবারে একটি শান্তিপূর্ণ দেশ হিসেবে প্রতিষ্ঠা করার জন্য বদ্ধপরিকর।


আমরা অসাম্প্রদায়িক চেতনাকে ধারণ করে সকল নাগরিকের ভাগ্যোন্নয়নের জন্য কাজ করে যাচ্ছি। সকলের সম্মিলিত প্রচেষ্টায় আমরা বাংলাদেশকে একটি ক্ষধা-দারিদ্র্যমুক্ত, সমৃদ্ধ, অসাম্প্রদায়িক এবং শান্তিপূর্ণ দেশ হিসেবে প্রতিষ্ঠা করতে সক্ষম হব। 


আমি ‘ওয়ানগালা উৎসব-২০২১’ এর সার্বিক সাফল্য কামনা করছি।      

জয় বাংলা, জয় বঙ্গবন্ধু
বাংলাদেশ চিরজীবী হোক।”
#

